
KATO  PËSIIN KAKAMAN  BAWAGU NA BAWËL 
KAÑAN KAŢE (KPKBBKT / OFNAC) 

ULUWA UŊNAŢAN WI KATO  PËSIIN KAKAMAN  
BAWAGU NA BAWËL KAÑAN KAŢE(KPKBBKT/ OFNAC) 

Karum ngë dipite wi kateen wi, aka naţan uluwa wi ţi ngë 19 ţi 
pëli bëyaay  ţi ngë waanu 2012,uŋciwi di bameţu uluwa umënţ 
cun wi: 

Kabaŋ kacak :ngë ko ngi unaţadëra wi 

Uţuwa  ucak :Uforësa pësiin anaţana di ţëko ţakaţi bëyeenţul ţi 
kaduwaţi kato  pësiin kakaman  bawagu na bawël kañan kaţe 
(kpkbbkt). 

Kako ţoranana di karum nasiin ucaak,aka ka bëyeen kul ţi ujare 
ucam uleempëni. 

Uţuwa 2 : uleemp kul aci,pëkagan,na pëkaman bawagu,na bawël  
iñan bêţe,bado ngë ko ngi uluwa laaŋ ngi,na bapos uluwa,uŋdo 
bañaan pëjinţ,bëcol ţi pëtij ngë ko ucaak. 

Uţuwa 3 :wi ka kawi pëdo cun wi : 

1-Pëţas,pëjuţamën, na pëleenţ  ito pësiin iŋkanayi pëfal pëleenţ 
ngë ko ngë mënţ gi, kowi kawiin wi ţi bawagu,ţi bawël iñan iţe, 
na bapos uluwa,ţi baleemp pësiin oo baleemp balay; 

2-Pëwël ngë wejaţ ngë car,ţi ngë luwa,ţi ngë ţuwa,na ţi uleemp 
pësiin,pa ucaak pëtija ţi iñan ijinţ,tee ţi kawap na kawel di mbos 
mëŋţoŋ; 

3-pëcamb irim bañaan baŋwaga biki,baŋwëla biki kañan kaţe,oo 
baŋwël biki kañan kaţe,na baŋpos biki uluwa; 



4-Pëţënk pësiin ţi wël ibaţ pëway ngë ko ngë mënţ ngi,bañaan 
bëliing dika me  ibaţ imënţ dika. 

Ţi pëdo uleemp kul, kato  pësiin kakaman  bawagu na bawël kañan 
kaţe,yilan : 

-Pëfiiţ ngë ko ñaan naŋ bofi ţi irim iwëla yink ţi  kana kacak 
uţuwa 3 wi; 

-pëjej kowi ñaan naŋ mari jawi,uŋjakawi ţi kawagu na pëwël 
kañan kaţe,te pëţan mëŋtum di ţëko uleemp dika ci dul; 

-Pëyepar ito ucam,na yi kaŋ leemp yin a ucam kowi bame wi ţu,te 
pëţan mëŋtum di ţëko uleemp dika ci dul. 

Kako yilan pëkabara  ñaan noo ñaan naŋ yilan ni pëţënk  kul. 

Kako ja këfeţar na mëŋţasa di bameţu ucaak da  mi ulay ţi ujare 
pëkam  bawagu,bawël  iñan iţe,oo bapos  ngë  luwa. 

Ţi pëdo uleemp bukal,baleemp kato  pësiin kakaman  bawagu na 
bawël kañan kaţe,jaaţ niŋ kato pësiin kaloŋ kaţunj kul. 

KABAŊ KAŢËBANŢ : Bëcir na bëyandar  kato  pësiin kakaman  
bawagu na bawël kañan kaţe 

 

Uţuwa  4 : kato  pësiin kakaman  bawagu na bawël kañan kaţe  
atij bañaan uŋtaan na baţëb,nasiin kul na naneekul .Buja bëjejna 
bëliing ţi bafal pëleenţ,baleemp pësiin baweek,oo baŋ liing biki na 
bukal,bajukan di dakol dëweek,bamanbër mëŋţasa ulay baŋ juk 
biki mak. 

Kara namanbër kato ki,ka pëdoba leemp ţëloŋ utisës ngë waanu 
uŋtaajan. 



Uţuwa 5 : nasiin kul, naneekul,na ngë manbër  kato ki aja 
bënaţanana ţi përim pi nasiin ucaak naţan pi,pa pëleemp ngë 
waanu ngë waaţ (3). 

nasiin kul,jaaţ nëkak ci di uloŋ uleemp pësiin oo wi ulay upën ba 
wul tañ. 

Uţuwa 6 :Bamanbër kul kapënana ţi uleemp te ngë wal bukal 
baaţ,uci: 

-na pënar bëyeenul 

-nacaţ 

-nado kacok kaweek,oo aka ko uŋlaaŋul wi uleemp aba manbër 
bukuŋ wiin wul bëliing na ţi irim yi nasiin kul pic yi. 

Pëka ko uŋlaaŋul wi uleemp,na pëdo kacok kaweek nasiin kato,aja 
pëpibanana ţi irim yi naneekul kapic yi. 

Aja nëka ngë wal pënaakësa  ngi kawëlol ngi ţi bëga bëloolan na 
banaţanul bunk. 

Ni kaŋ yankuli ka bacës tañ ngë wal nga dooni dukol. 

Uţuwa 7 :nasiin kato,joon nëwël ngë ko ngi kaleenţëna ngi di ijëk 
kul,katijanan bëjëk,na nëdu duk ibaţ ţi kato pëyandar uwar. 

Nul joon ţu ugigul ubaaja ţi  ifëlal yikaŋ pën yi oo yi kaŋ biyi 
dikato,nëţorar kul di ito pësiin oo di ito ifeţar kul yi uleemp. 

Uci nasiin kato ţoraţ,naneekul  kayankul. 

Uţuwa 8 :Përim pi nasiin ucaak naţan pi,joon pëleenţ bëlum,na 
ngë ko ngi nasiin kato ka ngi pëka,na ngi naneekul,na ngi 
bamanbër kato bëliing. 



Uţuwa 9 :Bamanbër kato  pësiin kakaman  bawagu na bawël 
kañan kaţe,jaaţ bëmoba,bëdica,oo bëtij bikal di kato kafali 
pëleenţ,ţi kowi  jawi ,oo ţi wi banaţan wi ţi uleemp bukal. 

Uţuwa 10 : Bamanbër kato  pësiin kakaman  bawagu na bawël 
kañan kaţe,ja bëmob mëŋtum bukal ţi uleemp bukal. 

Ţina baduka,kakur uleemp,buja bëbaaja di kato kafali pëleenţ di 
ndakar,ubaaja wi baje bëbaaja cunwi:”maŋ baaja,pëleemp uwar na 
uwas uwar di kato  pësiin kakaman  bawagu na bawël kañan 
kaţe,ţi ngë wejaţ na ngë wiin bëyeen nji tañ,na pëliingan- 
këliingan bañaan,ţi iñaan ijinţ,na pëcol,na pëduman mëŋtum nji  ţi 
uleemp wi kato dowi”. 

Uţuwa 11 : kato  pësiin kakaman  bawagu na bawël kañan kaţe,ja  
këdo bëjëk kul ţi kaduwa nasiin kul,oo ţi bëyep katawar kaloolan 
ţi iwaaţ iŋciyi di bul. kato  pësiin kakaman  bawagu na bawël 
kañan kaţe,yilaanţ pënaţan përim uci itawar iţëb ţi iwaaţ iŋciyi di 
bul maraţ. 

Kako ja kënaţan kowi këjej wi ţi bamanbër baŋ mar biki,aba pe  
pëcum  niiran ko umënţ.Uci  baŋ niiran biki liing-këliing na baŋ 
pok biki,përim nasiin kato  kapaţës puŋ bukal. 

Ţi pëpos uluwa uŋjaka wink ţi duuţ ţi, kato  pësiin kakaman  
bawagu na bawël kañan kaţe,yilan pënaţan përim ţi baŋ pe biki 
pëcum ţi itawar iţëb iŋmar yi pëniiran ko umënţ,uci  pa pëwël 
naweek bafal pëleenţ ifëlal. 

Uţuwa 12 : kato  pësiin kakaman  bawagu na bawël kañan kaţe,ja 
këyank ţi uyik umënţ pëleenţ nawagu,pi  nawël kañan kaţe,oo pi 
napios ngë luwa  ileenţëna yink ţi duuţ uţuwa 3,yi ka meyi.Kako 
purir pëleenţa këleenţ ţi ñaan naloŋ oo bëjëk bëloŋ. 



Uţuwa 13 : kato  pësiin kakaman  bawagu na bawël kañan 
kaţe,yilan pëleenţ ţi kafëlal ngë ko kawagu,ngi pëwël kañan 
kaţe,oo ngi pëpos ngë luwa. 

Uţuwa 14 : Ţi bëţas kul,uci irim iŋkayi,a ifiiţ kaŋ na ngë ko nga 
duwa ngink ţi duuţ uţuwa 3 wi ţi, këwël naweek kato pëfal 
pëleenţ  uwiin kul na ifalal yi kaŋ piban yi ko umënţ. 

Ifëlal wëla ba naweek kato pëfal pëleenţ,  kato  pësiin kakaman  
bawagu na bawël kañan kaţe kapën di ko umënţ. 

Uţuwa 15 : kato  pësiin kakaman  bawagu na bawël kañan 
kaţe,yilan  pëja  naweek kato pëfal pëleenţ namob naleemp pësiin 
oo ñaan naŋ doli ko unaam win a ngë waaţ nga ja  ngink ţi duuţ  
uţuwa 3 wi ţi.Uci na dooţ kolan beta nasiin ucaak. 

Uţuwa 16 : kato  pësiin kakaman  bawagu na bawël kañan kaţe ja 
këtij bapic irim,baŋ ka biki naweek bukal naŋ ţuwe ţi përim pi 
nasiin ucaak naţan pi,naweek bapic irim aja nëci ţi pësiin nasiin 
kato.Ţi pëdo uleemp kul, kato  pësiin kakaman  bawagu na bawël 
kañan kaţe purir pëka bëţënk ito uleemp pësiin. 

Uţuwa 17 : kato  pësiin kakaman  bawagu na bawël kañan kaţe,ja 
kara uwaanu, këpic kafëlal pëpiban uleemp bukal,ucink pëleenţ 
ngë ko nga ka ngi pëjeja pa pëway bawagu na bawël iñan bëţe oo 
bapos ngë luwa.Kafëlal këmënţ ja këband di nasiin ucaak.Ba 
kaleenţa di ucaak bëliing. 

Uţuwa 18 : Përim pi nasiin ucaak naţan pi, kabi kësalës bi kato  
pësiin kakaman  bawagu na bawël kañan kaţe kayandar bi kaja,na 
bi këcibi. 

KABAŊ  KAWAAJANŢËN : BËKA KATO  PËSIIN KAKAMAN  
BAWAGU NA BAWËL KAÑAN KAŢE 



Uţuwa 19 : bëka kato  pësiin kakaman  bawagu na bawël kañan 
kaţe,pëna ţi : 

-Ucam wi pësiin wël wi kul 

-ucam bëţënk,na wi bţind wi ifeţar pëbos wël wi kul. 

Uţuwa 20 : kato  pësiin kakaman  bawagu na bawël kañan 
kaţe,joon këyecës ucam kul uleempi ţi uwaanu,ţi bëţënk iti pësiin 
,këleempëna wul ţi iga uluwa yi pëtijan ucam pësiin jabi. 

Ucam wi kafiir wi ţi ,uwaanu pa pëleempëna na kato pëyandarën 
aja upëna ţi ucam pësiin uleempi ţi uwaanu.Bëga uluwa pëtijan 
ucam pësiin joon bëwël bukal wël 

Ucam umënţ,ja uwël bukal ţi ujundar uwaanu. 

 Nasiin kato  pësiin kakaman  bawagu na bawël kañan kaţe joon 
nëworëdir pëpën ucam, aka ka najukan ucam ni uminis uŋkana wi 
ucam pëbos ţu wi. 

Bi kato  pësiin kakaman  bawagu na bawël kañan kaţe kaleempëna 
bi ucam kul ,a leenţ di përim pi nasiin ucaak naţan pi. 

KABAŊ KABAAKËDËN :ngë luwa ngë baani 

Uţuwa 21 : Ţi  pëkur ţi unu wi kato ki naţana wi,ngë ko  nga 
leenţa ngi ţi duuţ ţi,kafal na bëliing di kato  pësiin kakaman  
bawagu na bawël kañan kaţe. 

Uţuwa 22 : Ngë luwa nga dooni ci bëliing acoka,ucink uluwa 
N°2003-35 wi ngë nu 25 ţi pëli magambar ţi ngë waanu 2003 wi 
pëkaman kacok na pëwël iñan iţe ,uŋţënbësa wi ţi uluwa N°2008-
42 wi ngë nu 20 ţi pëli pëwëbël ţi ngë waanu 2008. 

 
 


